
M 
og 

vátryggingafélagið X v/ frítímaslysatryggingar. 
 
 

Ágreiningur um bótaskyldu er kona féll í gólfið á heimili sínu. 
 
Gögn. 
96. Málskot, móttekið 16.5.2012, ásamt fylgigögnum. 
97. Bréf X, dags 4.6.2012, ásamt fylgigögnum. 
 
Málsatvik. 
Samkvæmt tilkynningu M um slys, dags. 8.3.2012, til vátryggingafélagins X, þar sem M 
hefur í gildi frítímaslysatryggingu, kveðst hún hafa dottið á heimili sínu hinn 28.11.2010.  
Varðandi lýsingu á tildrögum slyssins vísar M til áverkavottorðs og mun þar eiga við 
áverkavottorð L læknis á Heilbrigðisstofnuninni H, dags. 16.12.2011.  Í téðu 
læknisvottorði segir að M hafi verið að vinna við heimilisstörf, hrasað og dottið niður á 
vinstra hné og sköflung.  Hún hafi fengið mikið mar, stokkbólgnað og blánað upp á 
vinstri fótlegg og hné og niður á fót.  Einnig hafi hún fengið hnykk á bakið en hún hafi 
verði bakveik fyrir og með brjóskloseinkenni en versnað mikið við byltuna.  Þá kemur 
fram í vottorðinu að M hafi verið á blóðþynningu vegna hjartaflökts þegar hún datt.  
Hún búi við bólgur og verki sem hafi valdið henni verkjum og hreyfihindrunum 
síðastliðið ár og enn.  Líkur séu á að um varanlegan skaða sé að ræða. 
 
M hefur krafist bóta úr slysatryggingunni hjá X.  X kveður fyrrgreinda lýsingu á 
tildrögum slyssins í áverkavottorði L gefa til kynna að atvikið verði ekki rakið til 
skyndilegs utanaðkomandi atburðar og falli því ekki undir slysahugtak 
vátryggingarskilmála.  Hefur X því hafnað bótaskyldu. 
 
Álit. 
Í skilmálum þeim sem um slysatrygginguna gilda kemur fram að félagið greiði bætur 
vegna slyss sem vátryggður verður fyrir og að með orðinu slys sé átt við skyndilegan 
utanaðkomandi atburð sem veldur meiðslum á líkama þess sem vátryggður er og gerist 
án vilja hans.  Fyrir liggur samkvæmt því sem að framan greinir að M hrasaði og datt á 
heimili sínu.  Er þannig ljóst að við það að hrasa féll M í gólfið og við það hlaut hún þá 
áverka sem áður er getið.  Þannig var fallið í gólfið og höggið sem hún fékk þá á 
líkamann sá skyndilegi utanaðkomandi atburður sem meiðslunum olli.  Ekkert liggur 
fyrir um það að innri veikleiki í líkama M hafi átt þátt í því að hún féll.  Verður að telja að 
hún hafi orðið fyrir meiðslunum af völdum slyss eins og það hugtak er skilgreint í 
skilmálunum.  Tjónið er því bótaskylt úr slysatryggingunni. 
 
Niðurstaða. 
M á rétt á bótum úr frítímaslysatryggingu hjá X. 
 

Reykjavík,  19. júní 2012. 
 

Rúnar Guðmundsson hdl. 

